
Pirinioetako autobidean Izkotik Judaren Benta arteko zatiaren %90 eginda dago
Zati horretako 7,5 kilometroak martxoan irekiko dituzte, goi tentsioko linea berri bat jarri behar dutela eta planak atzeratu egin behar izan baitituzte
2009ko abenduak 23, asteazkena.  Herri Lan, Garraio eta Komunikazio kontseilaria, Laura Alba Cuadrado, Pirinioetako autobiaren (A-21) Izkotik Judaren Benta arteko zatia ikustera joan da gaur goizean. Kontseilarik esan du zati horren %90 dagoeneko eginda dagoela. Obra hori Errepideen II. Plan Zuzentzailean dago, baita Nafarroako Errepide Sareko Esku-hartzeak Azkartzeko Planean ere (Nafarroa 2012 Plana). Azken plan hori egin dute Nafarroako Gobernuak eta SPRIN inbertsio eta azpiegitura sozietate publikoak sinatutako hitzarmen bati esker.
Alba kontseilariak adierazi du goi tentsioko linea bat jarri behar dutela eta, ondorioz, autobiako 200 metroko zati bateko obrak atzeratu egin behar izan dituztela. Linea hori Red Electrica Española enpresarena da, hark bakarrik dauka linea berritzeko eskumena. Enpresak esandakoaren arabera, lan hori urtarrila amaieran egingo dute. Beraz, aipatu autobia zatia martxoan irekiko dute, seguru asko.
Pirinioetako autobiak 45 kilometro egiten ditu Nafarroan; inbertsioa, guztira 347 milioi eurokoa da. Gaur egun, hasierako zatian 10.148 pasatzen dira egunero eta, une batzuetan zirkulazio handia egoten da. Behin zeharkako ardatz hori amaituta, zirkulazioak gora egingo du, Iparraldeko autobian eta Sakanakoan gertatu bezala.
Izkotik Judaren Benta arteko zatia
Zati hori N-240 errepideko 28,5 kilometroaren parean hasten da, gutxi gorabehera, Izkoko lotura igaro ondoren. Gero, N-240 errepidetik aldedun egiten da, iparraldera. Amaitu Judaren Bentan egiten da eta han lotura bat egingo dute.
Animalientzako hiru pasabide egingo dituzte, baita funtzio anitzeko ohol motako pasabide bat ere, 120 metro luze eta 40 metro zabalekoa. Aranako trokartea igarotzeko zubi bat egingo dute, 110 metro luzekoa.
Amaierako loturan oraingo egiturari eutsiko diote eta proiektuko glorietek lotura zuzena izango dute. Lotune horretan animalientzako azpiko bi pasabide jartzea aurreikusi dute.
Eredutzat hartutako sekzioari jarraiki, errepideak bi galtzada dauzka, eta erdian bost metroko erdibitzailea; norabide bakoitzean bi lerro jarriko dituzte, 3,5 metro zabalekoak. Kanpoko bazterbidea 2,5 metrokoa izango da eta barrualdekoa metro batekoa.
Zatiak, guztira, 7,8 kilometro, sei zubi eta hiru marko dauzka. Aurrekontua 31.141.300 eurokoa da eta enpresa esleipenduna ARIAN.
Judaren Bentatik Esara bitarteko eta Esatik probintziaren mugara bitarteko zatiak
Nafarroako Gobernuak uztailean esleitu zituen A-21 errepidearen Nafarroako azken bi zatiak eraikitzeko obrak; zati horietako bat da Judaren Bentatik Esa artekoa, eta bestea Esatik probintziaren mugara bitartekoa. Hala, obra horiek Iridium Concesiones de Infraestructuras SA, Construcciones Mariezcurrena SL eta Construcciones Luciano Elcarte SL enpresek osatutako aldi baterako elkarteak egin behar ditu, ezkutuko bidesariaren sistema medio. Elkarte hori arduratuko da, halaber, Nafarroako errepide zatia zaintzeaz. Hori guztia 222 milioi euroren truke. Legealdi osoan esleitu duten obra garrantzitsuena da. Obra horren bitartez Nafarroako Gobernuak gaur egungo krisi egoeran oinarrizkoak diren bi helburu lortu nahi ditu: ekonomia dinamizatzea eta enpleguari eustea. Halaber, jarduera horrekin, Foru Gobernuak 2002-2009 Errepideen Plan Zuzentzailean jasotako ardatz estrategiko guztiak beteko ditu.
Obrak Nafarroa 2012 Planekoak dira eta eraikitzeko bi urte eta erdiko epea dute: 2009an hasi eta 2011ko abendurako bukatu behar dituzte. Bi zati horiek egiteko gutxi gorabeherako aurrekontua 222 milioi eurokoa da, aipatu planean dagoen aurrekonturik handiena da.
Pirinioetako autobiako 4 eta 5 zatiak (16,6 kilometro) dira eraikitzeko zailenak. Izan ere, bi tunel, tunel faltsu bat eta hiru zubi egin behar dituzte (bat Irati ibaiaren gainean eta beste bi Esako urtegiaren hedapenean).
Judaren Bentatik Esarako tartearen proiektua eginda eta informazio publikoan jarrita dago. Zati horrek 10,1 kilometro dauzka. Judaren Bentan hasten da, N-240 eta N-150 errepideen arteko bidegurutzean dagoen loturaren ondoren, eta Esako udalerrian amaitzen da, beste zatiarekin lotzen den lekuan. Zati horretan daude hiru pasabide (bat goikoa eta bi animalientzako), 240 metroko tunel faltsu bat, Ledeako tunela (1.330 metro) eta Irati gaineko zubia (340 metro).
Esatik probintziaren mugara arteko zatiari dagokionez, obrak irailean hasi zituzten. Guztira 6,5 kilometro dauzka: Esako udalerrian hasi eta Zaragozako mugan amaitzen da; han Sustapen Ministerioari dagokion zatiarekin elkartuko dute. Zati horretan egin behar dituzte Esako urtegiaren handitzea zeharkatzeko bi zubi (495 eta 145 metrokoak), 1.613 metroko tunel bat, autobia azpiko hiru pasabide eta goiko pasabide bat.
Iruña, Jaka, Huesca eta Mediterraneoa lotzen dituen ardatza (Pirinioetako autobia, A-21)
A-21 errepidea, Pirinioetako autobia esaten zaiona, Iruña, Jaka, Huesca eta Mediterraneoa lotzen dituen ardatzean dago; Iruñean hasi eta Zaragozako mugan amaitzen da. Errepideak bi helburu nagusi ditu.
Helburuetako bat da foru erkidegoaren ekialderako bide bat jartzea, ahalmen handikoa, Nafarroa ekialdeko komunikazioa bermatzeko, batik bat Irunberrin, Zangozan, Esan, Zaraitzun eta Erronkarin. Asmoa da, beraz, foru erkidegoko eremu zabal hori Nafarroako Errepideen Plan Zuzentzailearen helburu estrategikoan integratzea; helburu estrategiko hori da Nafarroako biztanle, enpresa eta zerbitzu zentro guztiak ahalmen handiko errepide batetik 20 minutu baino gutxiagora egotea.
Eta beste helburua da Ebroko bailararen iparraldean komunikazio ardatz handi bat sortzea eta, Huesca eta Lleida arteko autobiarekin batera, Kantauri itsasotik Mediterraneora ibilbide berri bat jartzea, autobien modukoa, Iruñetik eta Nafarroa iparraldetik pasata. Ibilbide horrek mesede handia egingo du eremu horri guztiari, jarduera ekonomiko eta zerbitzu asko baitaude.
Aipatu zati horrek, Iparraldeko autobiak (A1, Arabako mugatik Gipuzkoako mugara, Etxegaratetik), Leitzarangoak (A-15, Donostiatik Frantziara), Sakanakoak (A-10, Gasteiztik Bilbora) eta Pirinioetakoak (A-21, Jaka-Huesca-Lleida) ahalmen handiko ardatz bat osatzen dute. Ardatz horrek Euskal Autonomia Erkidegoa, Nafarroa, Pirinioak eta Kataluniako Mediterraneoa lotzen ditu, eta industria eta turismoa sustatzen lagunduko du.
Gainera, Nafarroan ekialdeko Pirinioak eta Zangoza, Irunberri eta Esa hartzen dituen eskualdea egonkortzeko eta garatzeko balioko du, baita lur eremu handi bat autobiaz Iruñearekin lotzeko.
Obren laburpena
	Zk.
	ZATIA
	KM
	EGOERA

	0
	A-15 eta N-121 LOTUNEA - NOAIN
	3,3
	OBRA AMAITU DUTE

	1
	NOAIN – ELO
	9,6
	OBRA AMAITU DUTE

	2-1
	ELO – IDOTZINGO LOTUNEA
	4,9
	OBRA AMAITU DUTE

	2-2
	IDOTZINGO LOTUNEA - IZKO
	7,3
	OBRA AMAITU DUTE

	3
	IZKO – JUDAREN BENTA
	7,5
	OBRA EGITEN ARI DIRA

	4
	JUDAREN BENTA - ESA
	12
	PROIEKTUA ONARTUTA DAGO, INFORMAZIO PUBLIKOAN JARTZEKO

	5
	ESA – ZARAGOZAKO MUGA
	6,5
	OBRA EGITEN ARI DIRA


Oharra: navarra.es web guneko albisteen atalean prentsa-ohar honi buruzko argazki bat dago.

